
Crossref DOI:  

Таҳририят Crossref DOI нинг расмий аъзоси ҳисобланади ва 10.47.390 DOI префиксига эга. Ҳар бир нашр 
ва илмий мақолага индивидуал Crossref DOI рақами берилади. 

Google Scholar  

Журнал Google Scholar (Академия) да индексацияланади. 

1368-сонли гувоҳнома билан давлат 

масъулияти чекланган жамият. 

Kirish. Soʻnggi yillarda yurtimizda iqtisodiyot tarmoqlari va ijtimoiy sohaga 

innovatsiyalarni jalb etish, ilmiy va innovatsion faoliyatni qoʻllab quvvatlash borasida koʻplab 

islohotlar amalga oshirildi. Zamonaviy jamiyatlarda jamiyat, davlat, tashkilotlar rivojining 

asosiy omillaridan biri sifatida innovatsiyalar, ularning doimiy tarzda yaratilish, davlat va 

jamiyat hayotiga tatbiq etilishi tushuniladi. Innovatsiyalar yaratilishi va tatbiq etilishi qanday 

omillar muhim ahamiyat kasb etadi? Kreativlik va innovatsion faoliyat rivojlanishi uchun 

qanday shart-sharoitlar zarur? Ayni shu savollarga javoblar innovatsiyalar borasida islohotlar 

muvaffaqiyatini taʼminlash, kreativlik va innovatsion faoliyatni ilmiy uslubiy qoʻllab quvvatlash 

uchun asos sifatida xizmat qiladi oladi. Bu borada kreativlik va innovatsiyalar borasida jahon 

olimlari yondashuvlari, ular tomonidan ishlab chiqilgan nazariyalar bilan tanishish va ularni 

chuqur oʻrganish muhim ahamiyatga ega. Maqolada ayni shunday nazariyalardan biri – Tereza 

Amabilening kreativlik va innovatsiyaning komponental nazariyasi mazmuni va rivojlanish 

tarixi bayon etilgan.    

Adabiyotlar tahlili va metodologiya. Kreativlik va innovatsiyaning komponental 

nazariyasi shaxsning kreativ faoliyati va tashkilotlarda innovatsiyalar yaratilishi uchun zarur 

boʻlgan ijtimoiy va psixologik omillarni oʻz ichiga qamrab oluvchi nazariy umumlashma model 

hisoblanadi. Komponental nazariyaga koʻra, kreativlikka taʼsir uchta individuallikka xos 

komponentlar: sohaga oid malakalar (mos soha yoki sohalar boʻyicha tajriba), kreativlikka oid 

jarayonlar (yangicha fikrlashga koʻmaklashuvchi kognitiv va shaxs jarayonlari) va vazifa 

motivatsiyasi (faoliyatda qiziqish, qoniqish yoki shaxsiy mas'uliyat hissi bilan ishtirok etish 

uchun ichki motivatsiya)dan tarkib topadi. Individdan tashqaridagi komponent – bu muhit, 

xususan ijtimoiy muhitdir. Nazariya kreativlik barcha komponentlarning uygʻunlashishi 

talabini qoʻyadi; ichki motivatsiyaga ega, soha boʻyicha yuqori tajriba hamda yuksak kreativ 

fikrlash koʻnikmalariga ega shaxs kreativlikni yuqori darajada qoʻllovchi muhitda 

ishlayotganda kreativlik oliy oʻrinda turishi shart [2; 134-135 s].  

Sohaga oid malakalar mutaxassis ishlayotgan soha, misol uchun mahsulotni 

loyihalashtirish yoki elektr injenersiyasi boʻyicha uning bilimlari, tajribasi, texnik koʻnikmalari, 

intellekt va talantini oʻz ichiga oladi. Ushbu malakalar oʻzida inson butun kreativ jarayonda 

tayanishi mumkin boʻlgan boshlangʻich materiallar – ehtimoliy javoblarni yaratish uchun 

kombinatsiyalanadigan elementlar va javob imkoniyatlarining hayotiyligini baholashda 

tayaniladigan tajribani oʻzida ifodalaydi.  

Kreativlikka oid jarayonlar (dastlab kreativlikka oid koʻnikmalar deya nomlangan) 

kognitiv uslub va mustaqillik, tavakkal qilish va muammoga yangi nazar bilan qarashga 

koʻmaklashuvchi shaxsiy xususiyatlar, shuningdek tartiblashgan ish uslubi va yangi gʻoyalarni 

shakllantirish koʻnikmalarini oʻz ichiga oladi. Ushbu kognitiv jarayonlar maʼlumotni sintezlash 

uchun keng qamrovli, moslashuvchan kategoriyalardan foydalanish qobiliyati va idrok hamda 

ijro “senariylari”dan chiqa olish qobiliyatini ham qamrab oladi. Shaxsiy jarayonlar oʻz-oʻzini 

tartibga solish va ikki xil talqin (ikkimaʼnolilikka)ga sabrlilikni oʻz ichiga oladi.  

Vazifa motivatsiyasi. Ichki vazifa motivatsiyasi bu ishtiyoqdir: bu shartnoma 

mukofotlari, tashqi nazorat, musobaqa, baholash yoki nimanidir muayyan tarzda bajarish 

talabidan kelib chiquvchi tashqi motivatsiya emas, balki vazifani hal etish yoki muammoni 

yechish qiziqarliligi, qoniqarli ekanligi yoki shaxsiy chaqiriq uygʻotishi sababli yuzaga keluvchi 

motivatsiya. Komponental nazariyaning asosiy qoidasi kreativlikning ichki motivatsiya 

tamoyili hisoblanadi: insonlar ularga tashqi motivatorlar emas, balki qiziqish, qoniqish, 

mamnuniyat va ishning oʻzidan chaqiriq his qilayotganliklari oʻzlariga motivatsiya 

berayotganligini his qilishganda eng kreativ boʻlishadi. Tadqiqotlar koʻrsatishicha, jiddiy tashqi 

motivatsiya ichki motivatsiyani soʻndirishi sabab, ijtimoiy muhitda ularning borligi yoki yoʻqligi 

hal qiluvchi ahamiyatga ega. Bu ichki motivatsiyani qoʻllab quvvatlovchi kuchlarning mavjudligi 

yoki yoʻqligiga ham tegishli.  

Nazariya boʻyicha soʻnggi komponent tashqi komponent- bu ish muhiti yoki umumiyroq 

holatda, ijtimoiy muhit. Bu ichki motivatsiyani soʻndiruvchi barcha tashqi motivatorlarni, 

shuningdek ichki motivatsiya va kreativlik uchun toʻsiq yoki stimul sifatida xizmat qilishi 

mumkin boʻlgan muhitning boshqa omillarini oʻz ichiga oladi. Tashkilotlar borasida oʻtkazilgan 

tadqiqotlar kreativlikni bloklovchi bir qator ish muhiti omillarini aniqlagan. Bular jumlasiga 

yangi gʻoyalarni qattiq tanqid qilish normasi, tashkilot ichidagi siyosiy muammolar, mavjud 

vaziyat (tartib)ga urgʻu berilishi, yuqori rahbariyatdagi konservativ, past riskli ustanovkalar va 

oshiqcha vaqt tugashi (muddat) bosimi kiradi. Kreativlikni stimullovchi omillar sirasiga ishdan 

ijobiy chaqiriqni his qilish, turli xil malakalarga ega va gʻoyaga yoʻnalgan jamoalarning 

birgalikda ishlashi, ishni bajarishdagi erkinlik, yangi gʻoyalarni rivojlantirishni 

ragʻbatlantiruvchi rahbarlar; kreativ ishni munosib taqdirlash va kreativlikni qoʻllovchi 

qarashlar orqali innovatsiyalarni qoʻllab-quvvatlovchi top menejment; yangi gʻoyalarni ishlab 

chiqish mexanizmlari va butun tashkilot boʻylab gʻoyalarni faol almashinish normalari kiradi. 

Natijalar va muhokama. Kreativlikning kompenetal nazariyasi dastlab 1983 yilda 

Tereza Amabile tomonidan “kreativlikning komponental modeli” sifatida ishlab chiqilgan. 

Oʻshandan beri u sezilarli evolyutsiyani boshidan kechirdi.  

1988 yilda Amabile nazariyaning tashkilotlardagi ham kreativlik ham innovatsiyalarni 

qamrab oluvchi kengaytma holatini nashr etadi. Individual kreativlikning asosiy modeli 

oʻzgarishsiz qolgan, ammo nazariyaga ayni toʻrt komponent yaqin hamkorlikda ishlovchi 

jamoalar kreativligiga taʼsir koʻrsatishi haqida faraz qoʻshilgan. Yanada muhimrogʻi, 

innovatsiya uchun parallel kompnentlar jamlanmasi taklif etilgan. Kengaygan nazariyaga 

muvofiq, innovatsiya quyidagilarga boʻysunadi: 

(a) vazifa sohasidagi zaxiralar (individual darajadagi sohaga oid malakalar analogi); 

(b) innovatsion menejment malakalari (individual darajadagi kreativlikka oid jarayonlar 

analogi);  

(c) yangilik kiritish motivatsiyasi (individual darajadagi vazifa motivatsiya analogi) [1; 

123-128 s]. 

Yangilik kiritish motivatsiyasi. Ushbu komponent tashkilotning innovatsiya tomon asosiy 

yoʻnalishidan tarkib topadi. Ushbu yoʻnalish birinchi navbatda eng yuqori daraja: rahbar, 

prezident, bosh taʼsischidan kelib chiqishi shart. Ammo innovatsiya uchun oʻrta boʻgʻindagi 

menejment roli ham muhim ahamiyatga ega boʻlishi mumkin. Bu darajadagi menejement 

koʻpincha eng yuqori darajada yoʻnalishini yetkazish va interepretatsiya (talqin) uchun mas'ul 

boʻladi. 

Yangilik kiritish motivatsiyasini korporativ tasavvur sifatida qabul qilish mumkin; ideal 

holda, prezident (rahbar yoki bosh direktor) tashkilotning innovatsiyalarga asoslangan 

kelajagini tasavvur qiladi, soʻngra ushbu tasavvurni qisqa va ishonchli xabarda ifodalaydi. 

Innovatsiyaning umumiy maqsadi aniq va koʻp hollarda innovatsiyaning umumiy sohalari 

missiya komponenti sifatida qoladi. Tadqiqotlar tasdiqlashicha, yangilik kiritish 

motivatsiyasining eng muhim elementlari quyidagilar: umumiy holatda innovatsiyalarga 

berilayotgan qadr, risk tomon yoʻnalganlik (mavjud holatni saqlashga yoʻnalganlik emas), 

tashkilot aʼzolarining ular nimalarga qodirligi borasidagi gʻurur hissi va kelajakka nisbatan 

yoʻnalishning hujumkor strategiyasi (tashkilotning oʻtmish holatini shunchaki himoya qilish 

borasidagi himoyaviy strategiya emas) [6; 42 s]. 

T. Amabile tadqiqotida aniqlangan bir qator muhit omillari yangilik kiritish 

motivatsiyasiga aniq mos keladi. Innovatsiya qadrlanadigan, gʻayrat namoyish etiladigan, ongli 

tavakkal va yangi gʻoyalarni tadqiq qilish qoʻllab-quvvatlanadigan tashkilot iqlimi ijobiy 

omillarni tashkil qilsa, yangi ishlanmalarga tashkilot doirasida eʼtiborsizlik va mavjud holatni 

saqlashga oshiqcha urgʻu berilishi salbiy omillar qatorida turadi.  

Vazifa sohasidagi zaxiralar 

Bu komponent tashkilotdagi vazifa borasidagi ishlarni yengillashtirish uchun mavjud 

barcha narsalarni qamrab oladi. Vazifa sohasi – bu innovatsiyaga moʻljallangan asosiy soha. Bu 

boradagi zaxiralar oʻziga keng tarmoqli komponentlar: konkret innovatsiya joriy etish 

imkoniyati borasida bilimlarga ega kishilar, muvofiq bozorlar bilan tanish kishilar, ushbu 

sohada boshqa turdagi muvofiq tajribaga ega kishilar, ushbu vazifa borasida ajratilgan fond 

(mablagʻ), moddiy zaxiralar (tashkilotda ishlab chiqarishning mavjud vositalari), ishlab 

chiqarish tizimi, bozorni oʻrganish uchun manbalar, muvofiq maʼlumotlar bazalari va muvofiq 

sohada xodimlarni tayyorgarlikdan oʻtkazilganligini qamrab oladi. Ushbu tuli xil zaxiralarni 

ilmiy tadqiqot va ishlab chiqarish boʻlimi kabi anʼanaviy komponentlardan tashqari tashkilot 

ichidagi moliya, ishlab chiqarish (yoki shu turdagi funksiya), xodimlarni qayta tayyorlash va 

tashkilotni rivojlantirish singari turli xil boʻlimlar va boʻlinmalardan topish mumkin. 

Modomiki zaxiralar zaruriyati aniq ekan, tadqiqotlarda ularga boshqaruv uslubi bilan 

omillardan koʻra kamroq eʼtibor qaratiladi. Ammo zaxiralar ahamiyatini aniq koʻrsatib bergan 

tadqiqotlar mavjud [3; 57-59 s]. Ushbu tadqiqotlarda yetarlicha zaxiralar kreativlikka 

koʻmaklashuvchi muhit omillari orasida uchinchi oʻrinni egallagan boʻlsa, zaxiralar 

yetishmasligi kreativlikka toʻsqinlik qiluvchi muhit omillari orasida oltinchi oʻrinda boʻlgan. 

Innovatsion menejment malakalari 

Bu komponent tashkilot darajasida va alohida boʻlimlar hamda loyihalar darajasida 

boshqaruvni yaxlit holda qamrab oladi. Albatta, ushbu komponent haqida qolgan ushbu ikki 

komponentni birlashgan holda tadqiq qilinganidan koʻra koʻproq ilmiy tadqiqotlar 

maʼlumotlari mavjud. Individual kreativlikka va tashkiliy innovatsion jarayonlarning boshqa 

jihatlariga ijobiy taʼsir koʻrsatuvchi menejment malakalari va uslublari quyidagilarni oʻz ichiga 

oladi: erkinlik va cheklovlar orasida kerakli muvozanat, qoʻyiliish va natija borasida qatʼiy, 

ammo ushbu erishilishda protseduraviy darajada erkinlik boʻlgan maqsadlarni belgilash; 

ishtirok va hamkorlik asosidagi aralash boshqaruv [7; 689-695 s]; ham malakalar va 

qiziqishlarga mos keluvchi ish topshiriqlari; yuqoridan pastga, pastdan yuqoriga va gorizontal 

aloqada ochiq kommunikatsiya tizimlari; bajarilgan ish haqida tez-tez, konstruktiv va 

quvvatlovchi mulohazalar (javoblar) [5; 67–78 s]; kreativ muvaffaqiyat bilan bir qatorda 

kreativ mehnatni ham tan olish, adolatli va yaxshi mukofotlash (mukofotlash tizimi anʼanaviy 

moddiy, pul bilan va ishda koʻtarish orqali ragʻbatlash bilan birgalikda ish topshiriqlarini 

tanlashda erkinlik oshishi, ishni muddatlash va bajarish metodlarida erkinlik oshishi, kasbiy 

oʻsish uchun keng imkoniyatlar singari ichki mukofotlarni koʻp miqdorda qamrab olishi zarur); 

muhim qarorlar qabul qilinishida koʻplab insonlar ishtirokini talab etuvchi diffuz qarorlar 

taʼsiri; koʻplab formal va murakkab boshqaruv tuzilmalari yoʻqligi; professionalizm namunasi 

boʻlgan menejerlar; iyerarxiyada keraksiz darajalar mavjud emasligi [8; 54-56 s]; muammoni 

innovativ hal etish uchun kuch vositalarining keng miqyosi; ichki raqobat ham, tez-tez 

ogohlantiruvchi baholash (tekshiruv)lar mavjud emasligi; ochiqcha ixtiyoriy vaqt cheklovlari 

mavjud emasligi; guruhlar, boʻlimlar va boʻlinmalar orasida ixtiyoriy qoʻllab quvvatlov va tez-

tez hamkorlik. 

Ushbu komponentlar alohida shaxslar va jamoalarga tasir koʻrsatuvchi ish muhitini 

yaratadi. 1996 yilda Amabile individual kreativlikning qayta ishlangan original modelini oʻz 

kitobida eʼlon qiladi, bu kitob Mary Ann Collins, Regina Conti, Elise Phillips, Martha Picariello, 

John Ruscio va Dean Whitney kabi doktorantlar hamda tadqiqotchilarning qoʻshimchalarini oʻz 

ichiga olgan. 

Nazariya eʼlon qilingandan soʻng oʻtgan oʻn yillikda oʻtkazilgan tadqiqotlar nazariyaning 

eng muhim komponentlaridan biri — ichki motivatsiya tamoyiliga modifikatsiyalar taklif 

etishdi. Garchi ish muhitidagi koʻplab tashqi motivatorlar ichki motivatsiya va kreativlikni 

soʻndirsa ham, baʼzi tashqi motivatorlar bunday qilmaydi. Agar mukofotlar yoki boshqa 

motivatorlar nazorat qilinayotgan yoʻsinda taqdim etilsa, insonlarni sotib olinayotganlik yoki 

talab etilayotganlik hissiga olib kelsa, unda soʻndirish effekti yuz berishi mumkin. Ammo agar 

mukofotlar insonlar kompetentligini tasdiqlasa (masalan, ular ishining qadrini tan olish orqali) 

yoki ularni oʻziga yoqadigan ish bilan yanada chuqurroq shugʻullanishga olib kelsa (misol 

uchun, ularga samarali ishlash uchun koʻproq zaxiralar berish orqali), ichki motivatsiya va 

kreativlik haqiqatda kuchayishi mumkin. Ushbu jarayon “motivatsional sinergiya” deya 

nomlanadi [4; 185-201 s].  

2008 yilda Amabile Jennifer Mueller bilan birgalikda nazariyaning affektiv holat 

individual kreativlikka jiddiy taʼsir koʻrsatishi borasidagi yangi empirik dalillarga asoslangan 

yangi modifikatsiyasini nashr qiladi. Ushbu modifikatsiyada ish muhitidan taʼsirlanishi mumkin 

boʻlgan affekt kreativlikka oid jarayonlarga taʼsir qiladi. 

Xulosa. Xulosa shuki, kreativlik hamda innovatsiya bugungi jamiyatlar iqtisodiy, 

ijtimoiy rivojlanishining, farovonligining asosiy kalitlari sifatida qaraladi. Taʼlim tizimimizda, 

ish jarayonlarimizda kreativlik, yangi gʻoyalar, innovatsiyalarning ish sifatini yaxshilashi, jiddiy 

iqtisodiy-ijtimoiy oʻzgarishlarga olib kelishi haqida qaygʻurar ekanmiz, kreativlik va 

innovatsiyalar haqida eng soʻnggi ilmiy maʼlumotlar, nazariyalardan xabardor boʻlishimiz, 

ularni oʻz ilmiy va amaliy faoliyatimizda sinovdan oʻtkazishimiz talab etiladi. Tashkilotlar 

boshqaruvida, ilmiy va innovatsion faoliyatda kreativlik hamda innovatsiyaga taʼsir 

koʻrsatuvchi ichki psixologik omillar (vazifa motivatsiyasi), tashkilotning moddiy, ilmiy 

zaxiralari, inson kapitali (vazifa sohasida zaxiralar), boshqaruv qarorlarining ilmiy asoslanishi 

(innovatsion menejment malakalari) haqida borasida soʻnggi ilmiy tadqiqotlar natijalaridan 

xabardorlik hamda ushbu bilimlarni faoliyatda oqilona qoʻllash tashkilotlar innovatsion 

faoliyati samaradorligi oshishiga olib keladi. 

